
Երևանի Ֆիզիկայի ինստիտուտի ապագան

Մեծարգո պարոններ,

Մենք` ներքոհիշյալ ֆիզիկոսներս, գրելով հետևյալ նամակը, մեր մեծագույն անհանգստությունն ենք հայտնում նախկին ԵրՖԻ-ի տեսական բաժանմունքի ապագայի վերաբերյալ: Մեզ հայտնի է դարձել, որ նախատեսվում է  ինստիտուտը վերակազմավորել, ինչը ենթադրում է տեսական բաժնի աշխատանքների զգալի սահմանափակումներ, որը կարող է հանգեցնել բաժնի վերջնական կազմալուծմանը: 

Անցյալում ԵրՖԻ-ն մեծ համբավ է ունեցել փորձարարական և տեսական ֆիզիկայի բնագավառներում: Մենք տեղյակ ենք, որ վերջին քառորդ դարի  քաղաքական ցնցումների և վերափոխումների պատճառով ինստիտուտը (ինչպես նաև շատ այլ ինստիտուտներ) կրճատումների է ենթարկվել: Սակայն, մենք նաև հաշվի ենք առնում, որ ԵրՖԻ-ն պահպանել է փորձարարական և տեսական հետազոտական գործունեությունների շարունակական և որակական տարրերը: Կովկասյան/ եվրասիական տարածաշրջանում իսկապես չկա որևէ այլ հետազոտական ինստիտուտ, որը նույն հաջողությամբ կարողանար հավատարիմ մնալ միջազգային ստանդարտներին: 

Վերոնշյալ նախագծի գաղափարը` վերջնականորեն խզել կապերը անցյալի հետ և նախաձեռնել հետազոտական նոր ուղղություն (միջուկային ֆիզիկա)` առանց   սեփական փորձաքննություն անցկացնելու, կասկածելի է: Այլ կերպ ասած, ակտիվ և հաջող բաժինների զոհաբերությունը, և ֆիզիկայի ավանդական հետազոտությունների  բնագավառում կենտրոն կառուցելը` առանց ժամանակակից հետազոտական ծրագրի, ճակատագրական սխալ որոշում է: 

Մենք համոզված ենք, որ նման քայլը մեր ԵրՖԻ-ի ընկերների և գործընկերների համար կունենա աղետալի հետևանքներ: Տեսաբանների խումբը, որի  գործունեության բնագավառներն են բարձր էներգիայի ֆիզիկայի ֆենոմենոլոգիան, կոսմոլոգիան, մաթեմատիկական, վիճակագրական ինչպես և կոնդենսացված նյութի ֆիզիկան, մենք նշեցինք ուղղություններից միայն մի քանիսը,  միջազգային բարձր մասնագիտական գնահատական են ստացել: Նույնիսկ կողմնակի մարդիկ կարող են գնահատել  ԵրՖԻ-ի տեսական ֆիզիկայի խմբի ստեղծարար ուժը` ծանոթանալով  միջազգային բարձր վարկանիշ ունեցող ամսագրերում տպագրված հոդվածների հետ: 

Կտրուկ կրճատել այս բազմազանությունը կնշանակի ոչնչացնել հայկական մշակութային ժառանգության մի կարևոր հատվածը: Եվ ընդհակառակը. բավականին համեստ ծախսերի շնորհիվ կարելի է ցուցաբերել տեսական բաժնի լայնածավալ աշխատանքների օժանդակություն: Այս օժանդակությունը պետք է ընդգրկի տեսական բաժնի ասպիրանտների  հիմնավորված քանակի կրթաթոշակներ: Դա  կնպաստի ԵրՖի-ի տեսական խմբի կարևոր խնդիրներից մեկի լուծմանը` կապ ապահովել հայ տաղանդավոր երիտասարդ գիտնականների և միջազգային գիտական հանրության միջև: 

Մենք կոչ ենք անում Հայաստանի կառավարությանը ողջամտորեն մոտենալ ԵրՖի-ի տեսական բաժնի ինտելեկտուալ հարստությանը: Մենք նաև հույս ենք հայտնում, որ Հայաստանի կառավարությունը կշարունակի ֆինանսական օժանդակություն ցուցաբերել տեսական բաժնի միջազգային ճանաչում ունեցող խմբերին: 

